
Hezkuntza

Zubizarretak argi zuen zein izango zen 
bere gaztaroa ilustratzen zuen komi-
kiaren titulua: Subnormal; «urteetan 
zehar hitz hori erabili zuten ni txiki-

tzeko». Hala, Zubizarretaren helburua da es-
kola jazarpenaren errealitatea «apaingarririk 
gabe» erakustea; izan ere, bere buruaz beste 
egiteko zorian egon zen txikitan jasotako in-
darkeriaren eraginez.

Nola erabaki zenuen eskola jazarpenagaz 
bizi duzun esperientzia publikoki kontatu 
gura zenuela? Eskola jazarpenaren aurkako 
ekimenetan zebilen jendeagaz lan egiten hasi 
nintzen, eta, hasieratik, asmoak ekintzak bai-
no nabariagoak ziren. Inflexio-puntua Javier 
Perez Aznar psikologoa ezagutu nuenean izan 
zen; berak motibatu ninduen nire istorioa 
publikoki kontatzera, eta sartuta nengoen 
putzutik ateratzen lagundu zidan. Beste per-
tsona oso garrantzitsu bat Alcalá de Henares  
(Madril) ikastetxeko zuzendaria den Jesus 
Pernas da, izan ere, berak eman dizkit jazar-
penetik ateratzeko gakoak. Bi pertsona horiek 

bizitza aldatu didate, eta, gaur egun, oso ko-
laboratzaile estuak dira. Haiei esker eman dut 
nire istorioa kontatzeko urratsa. Beraz, eraba-
kia progresiboa izan da. 

Zelako eragina izan du txikitan bizitako ja-
zarpenak zure oraingo bizitzan? Gu ez gara 
gure istorioa, baizik eta istorio horren inter-
pretazioaren araberakoak gara. Gerta dakida-
keen guztiaren barruan, beti daude bi irakur-
keta: bata, positiboa, eta bestea, negatiboa. 
Hurbilegitik ezagutzen dut zer den bidean 
okertzea eta galtzea, beraz, txikitan bizita-
koak eragin handia izan du nigan. Uste dut 
gakoa dela ez tematzea zergatietan, baizik eta 
zentzua aurkitzea zertarako gertatu zaidan 
hori guztia.

Honen harira, gogoan dut eman nuen hi-
tzaldi batean 10 urte inguruko haur batek 
esan zidana. Azaldu zidan berarentzat jazar-
pena ezpata bat zela, iraintzen zaituzten eta 
gauzak esaten dizkizuten bakoitzean zorrotik 
atera eta barrutik sartzen eta txikitzen hasten 
dizun hitz-ezpata. Pentsa nolako aurpegia ge-

Iñaki Zubizarreta Eskola jazarpenaz aritzen den hizlaria 

NAHIA MARTINEZ GONDRA

Bere fisikoari erreparatuta, inork ez luke esango Iñaki Zubizarreta (Getxo, 1972) saskibaloi 
jokalari ohiak txikitan eskola jazarpenik pairatu zuenik. Aitzitik, hala da, eta, bere istorioa 
ezagutu daiteke Paniniren eskutik kaleratutako Subnormal eleberri grafikoaren bidez.

«Eskola jazarpena bere 
horretan erakutsi behar da»

Hitz-ezpata
«Gogoan dut eman 
nuen hitzaldi batean 
10 urte inguruko 
ume batek esan 
zidana. Azaldu zidan 
berarentzat jazarpena 
ezpata bat zela, 
iraintzen zaituzten 
bakoitzean zorrotik 
atera eta barrutik 
sartzen eta txikitzen 
hasten dizun hitz-
ezpata»

ratu zitzaigun denoi hain gaztea zen ume ba-
tek hori esan zigunean.

Eskola jazarpena bizitzen ari zinenean la-
guntza eskatu ahal izan zenuen? Eskolan, fa-
milian, lanean edota bizitzako edozein beste 
eremutan jazarpena egiten duen jendeak zure 
barne-hizkera lapurtzen dizu. Beldurrean 
sartzen zaituzte, blokeatu egiten zara, eta ez 
duzu hitz egiten. Oso zaila da laguntza eska-
tzea, eta, egiten duzunean, agian, garaiz arta-
tuko ez zaituen jendea dago. Horregatik, hau-
rrakaz beti esaten dut begiakaz entzun behar 
dela: egiten ari zaren guztia utzi eta ahal du-
zun arreta guztia jarri behar duzu haurraren-
gan, batzuetan hori egiten ez bada berandue-
gi izaten baita.

Nolakoa izan zen Subnormal eleberri grafi-
koaren sormen-prozesua? Nire baitan alda-
keta handia igarri dut obra hori egin eta gero. 
Prozesu horretan nire beldurrei aurre egin 
behar izan nien eta nire barneko zati batzuk 
oraindino landu gabe nituen. Zorionez, nire-
tzako terapia bat izan da obra hori sortzea, 
hain gaizki tratatu nauen jende guztiareki-
ko atsekabea eta gorroto puntu hori kentzen 
lagundu didalako. Prozesua oso gogorra izan 
arren, uste dut beharrezkoa dela eskola jazar-
pena bere horretan erakustea. 

Eleberri grafikoan ateratzen den guztia be-
netakoa da, telefono mugikorraren elementua 
izan ezik, garai hartan ez nuelako halakorik. 
Era horretan, inolako apaingarririk gabe era-
kusten dut zer den eskola eremuan ematen 
den indarkeria hori. Ez zait gustatzen jendeak 
esaten duenean jazarpena haurren kontua 
dela, izan ere, edozein indarkeria mota ger-
tatzeko hiru premisa bete behar dira: lehena, 
ez dela kontuan hartzen; bigarrena, justifika-
tzen dela; eta, hirugarrena, minimizatu egiten 
dela. Bestalde, komikiak nire Instagram edota 

Wikipedia profiletik eskura daitekeen gida di-
daktiko bat ere badu, edukiak zuzenean landu 
ahal izateko. Euskaraz egoteaz gain, galegoz, 
katalanez eta gaztelaniaz eskuragarri dago.

Zer gomendio emango zenioke eskola jazar-
pena pairatzen dabilen ume bati? Isiltasu-
nagaz apurtzeko esango nioke, baina ez soi-
lik berari, baizik eta jazarle pasiboei ere. Izan 
ere, jazarpenaren aurrean isilik geratzen di-
ren pertsonak konplize bihurtzen dira. Duela 
40 urte gertatzen zen, eta gaur egun ere txan-
tiloi berdinak errepikatzen ditugu; ez dugu 
ezer aurreratu. Teknologia-mailan beldurra 
ematen duen erritmoan aldatu da mundua, 
baina maila-emozionalean erabat zaharkitu-
ta dauden kodeakaz ainguratuta eta progra-
matuta jarraitzen dugu.  

Eskola jazarpenari buruzko hitzaldiak ematen ditu Zubizarretak. © IÑAKI ZUBIZARRETA

Haurren kontua
«Ez zait gustatzen 
jendeak esaten 
duenean jazarpena 
haurren kontua 
dela, izan ere, 
edozein indarkeria 
mota gertatzeko 
hiru premisa bete 
behar dira: lehena, 
ez dela kontuan 
hartzen; bigarrena, 
justifikatzen dela; 
eta, hirugarrena, 
minimizatu egiten 
dela»

«Gure artean, euskaraz hobeto» da zuon Lan-
bide Heziketako leloa. Nolakoa da goi-maila-
ko ikasketetako eskolak euskaraz ematea? 
Ikastola Bilbon kokatuta egon arren, Bizkaia 
osotik datozkigu ikasleak, baita Gipuzkoa zein 
Arabatik ere. Beraz, euskalki ezberdinak en-
tzuten ditugu eta haiek dakarten maila ere 
ezberdina izaten da. Ohore bat da niretzako 
klaseak euskaraz eman ahal izatea. Euskaraz 
bizitzea hautu pertsonal bat bada ere, askotan 
ez dago zure lana zuk nahi duzun hizkuntzan 
burutzeko aukerarik eta, horregatik, zorione-
koa sentitzen naiz. 

Ikasleek euskararekiko jokabide positiboa 
erakusten dute? Esan bezala, ez dugu ikasle 
eredu bakarra, beraz, era guztietako jarrerak 
ikus ditzakegu gelan. Baina Lanbide Heziketa 
ikasteko momentuan ikasleek D eredua auke-
ratu izana abiapuntu positiboa deritzot.

Hala ez denean, nola kudeatzen duzue? Ira-
kasleari euskaraz zuzentzea eta lanak euska-
raz egitea araua da gurean. Ez dugu onartzen 

bestelakorik. Adibidez, ikasleren bat gaztele-
raz zuzenduko balitzaigu, galdera euskaraz 
egiteko eskatuko genioke horri, eta, lanak gaz-
teleraz egitekotan ere, euskaratzeko eskatuko 
litzaioke.

Bi ziklo irakasten dituzu: Marketina eta Pu-
blizitatea eta 3D Animazioak, Jokoak eta In-
gurune Elkarreragileak. Zaila izan da eus-
karatik eduki horiek lantzea? Bai, adibidez, 

Ibon Larregi Astigarraga Lanbide Heziketako irakaslea

NAHIA MARTINEZ GONDRA

Euskarazko ziklo bi ematen ditu Ibon Larregi Astigarragak Bilboko Harrobi ikastolan: Marketina 
eta Publizitatea; eta 3D Animazioak, Jokoak eta Ingurune Elkarregileak. Izatez, elgoibartarra, 
egun, Gorlizen bizi da, eta geugaz partekatu du nolakoa den bere egunerokotasuna irakasle gisa. 

«Klaseak euskaraz ematea 
ohore bat da niretzako»

Bilboko Harrobi ikastolan ematen ditu klaseak Larregik. HODEI TORRES

Hautua
«Euskaraz bizitzea 
hautu pertsonal bat 
bada ere, askotan ez 
dago zure lana zuk 
nahi duzun hizkuntzan 
burutzeko aukerarik»



hiruka
2023ko maiatza  7

hitz-teknikoengatik, baina ez gaztelaniaren 
indarragatik soilik. Gure zikloetako edukien 
kasuan askoz indartsuagoa da ingelesaren pi-
sua. Gaur egun, termino asko ingelesetik da-
toz, eta nahiz eta euskarazko itzulpen jatorra 
eduki, anglizismoak erabiltzeko joera dugu. 

Nolakoa dela esango zenuke euskarazko en-
presa mundua? Zeintzuk dira bere indargu-
neak eta ahulguneak? Ahulgunea da orain 
arte presentzia handia izan duela gaztelaniak 
lan munduan. Indargunea, berriz, oso aro 
aldakorrean bizi garela eta, lanbide berriak 
jaiotzen ari diren heinean, horietan hasiera-
tik euskaraz aritzeko aukera dugula. Aukera 
asko dakusat etorkizun laburrean; sorkuntza 
eta formakuntza alorretan indarra jarri beha-
rra dago bestalde.

Nolakoa da praktiken prozesua? Gure lehen 
aukera euskal enpresetara bideratzea bada ere, 
egoera ezberdinengatik ez dugu soilik enpresa 
euskaldunekin lan egiten. Prozesua enpresa 
interesgarri posibleen bilaketarekin hasten 
da. Enpresa gehienek ere, behin praktikagilee-
kin lan egindakoan, esperientzia aberasgarria 
medio errepikatu nahi izaten dute.

Zeintzuk izan ohi dira ikasleen beldurrik 
handienak etorkizunari begira? Lan mun-
duan haien tokia topatzea izaten da ikasleen 
beldurrik handiena. Izan ere, ahal izateko-
tan, gustuko duten alorrean lan egin nahi 
dute, noski. Hala ere, batzuetan, ikasketekin 
jarraitzeko gomendatzen diegu ikasleei in-
teres konkretuak nabaritzen dizkiegunean. 
Beraz, haiek laguntzeko ikasketak osatzeko 
berezitasunen bat egiteko bideak erakusten 
dizkiegu. Bestalde, ekintzailetza ere susta-
tzen dugu.

Lanbide Heziketek urte luzez ospe «txa-
rra» eduki dute gure gizartean: unibertsi-
tatea eta karrerak ziruditen beti aukerarik 
onenak. Zer iritzi diozu horri? Diozun beza-
la, Lanbide Heziketa gutxietsia izan da sarri. 
Baina gizarteak langile profesionalen behar 
izan nabaria du, geroz eta handiagoa esan-
go nuke. Halaber, ikasketa esparru bakoitzak 
beharrizan ezberdinei erantzuten die, eta 
osagarriak dira. Ez da arraroa gurean Lanbi-
de Heziketatik unibertsitaterako bidea egitea, 
baina unibertsitate ikasketak eginiko ikas-
leak ere badatozkigu gure ikastolaren espe-
zializazio mailak erakarrita.

Euskaraz lanean
«Euskarazko enpresa 
munduak duen 
ahulgunea da orain 
arte presentzia handia 
izan duela gaztelaniak. 
Indargunea, berriz, 
oso aro aldakorrean 
bizi garela eta, lanbide 
berriak jaiotzen ari 
diren heinean, horietan 
hasieratik euskaraz 
aritzeko aukera 
dugula»

Beldurrak
«Lan munduan haien 
tokia topatzea izaten 
da ikasleen beldurrik 
handiena. Ahal bada, 
gustuko duten alorrean 
lan egin nahi dute, 
noski»

P sikopedagogoa eta Komunikazio Ez 
Bortitzean aditua da Nerea Mendi-
zabal (Zestoa, 1976). Ikastetxeetan, 
irakasleakaz eta gurasoakaz aritu da 

urteotan eredu horregaz lanean, eta hainbat 
ikastaro, saio eta hitzaldi eman ditu gaiaren 
harira, baita gurean ere.

Zer da zehazki Komunikazio Ez Bortitza 
(KEB)? Hurbiltasuna sortzen duen guztia sar-
tuko dugu paradigma honetan. Ez da indar-
keria ez jartzea, baizik eta hurbiltasuna eta  
erakarpena sortzea. KEBak bilatzen du kalita-
te handiko konexioa sortuz guztion beharrak 
ikusi eta zaintzea. Hori horrela izanik, denok 
izango dugu irabazi edo aberastu izanaren 
sentsazioa. 

Zer baliabide daude horrek dituen helburuak 
lortzeko? Norberari gertatzen ari zaiguna zin-
tzotasunez adierazteko ahalmena eta besteari 
enpatiaz entzuteko gaitasuna eskatzen ditu, 
izan ditzakegun hitz edo ekintzetatik harata-
go. Bi gaitasun horietako bakoitzak lau osagai 

ditu: egoeraren behaketa, pizten diren senti-
menduak ezagutzea, ditugun beharrak identi-
fikatzea eta eskaera egitea (beharrak asetzen 
lagunduko dizkidan ekintza konkretuak).

Zintzotasunez adierazteko edo enpatiaz 
entzuteko gai izateko ezagutu beharreko pie-
zarik garrantzitsuenak ase nahian gabiltzan 
beharrak dira. Gizaki guztiontzat unibertsalak 
diren balore, grina edo aspektu garrantzitsuak 
edonor hazi eta loratzeko beharrezkoak ditu-
gun baldintza ezinbestekoak dira. Horiek dira 
gure ekintzak egiten ditugun moduan egitea-
ren arrazoi edo motorra. Marshallek zioen mo-
duan, gizakiok ez dugu geure premiak asetzen 
saiatzea besterik egiten, nahiz eta erabiltzen 
ditugun modu edo estrategiak, batzuetan, tra-
ketsak, kaltegarriak edo tragikoak izan.

Zer da orduan komunikazio bortitza? Para-
digma honen barruan, deserosotasun, mina, 
urrutiratzea edo defentsan jartzera eramaten 
gaituen edozein elementuri bortizkeria deri-
tzogu. Eta hori sozialki ulertzen dugun irain, 
eraso edo jotzea baino haratago doa.

Nerea Mendizabal Komunikazio Ez Bortitzeko hezitzailea

IKER RINCON MORENO

Marshall Rosenbergek garatutako Komunikazio Ez Bortitza (KEB) izeneko ereduan aditua da 
Nerea Mendizabal, eta helburua da pertsona biren arteko konexioa ahalik eta onena lortzea, alde 
bien ongizatea bermatzeko. Horren nondik norakoetan sakontzeko batu gara Mendizabalegaz.

«Enpatia eta asertibotasuna 
lantzea aberasgarria da»

«Eskolak espazio 
seguruak izateko 
eta autoritate rol 
osasuntsu batekin 
ikasle bakoitzak bere 
ikasketa-prozesu 
esanguratsu bat 
lortzeko lanketa 
sakona behar dugula 
iruditzen zait»

«Nire bizitza 
pertsonalerako eta 
profesionalerako 
sendotasun gehiago 
eskainiko zizkidaten 
lanabesen bilaketan, 
Marshall Rosenberg-
en Komunikazio Ez 
Bortitza (KEB) topatu 
nuen duela 17 urte»

Hau da, bortizkeria lirateke epaiak, etike-
tak (ongia eta gaizkia, errua eta, beraz, mere-
zitako zigorrak edo sariak), exijentziak («Egin 
beharko luke/nuke, ez badu egiten...»), arra-
zoia eduki nahi izatea, kuestionatzea, abi-
suak eman edo mehatxatzea, konparatzea, 
aholkuak ematea eskatzen ez zaigunean... Ho-
rrelako elementu sotilak aurkitzeak edo eza-
gutzeak argitasuna ematen digu, batzuetan 
komentario txiki batek norbait itxi edo defen-
tsan jartzea ekartzen baitu. Sarritan ez dugu 
ulertzen zergatik jarri den horrela, eta, ondo-
rioz, gehiago haserretzera eramaten gaitu.

Nola landu genezake Komunikazio Ez Borti-
tza eskola barruan, umeakaz? Hezkuntza sis-
tema eraikita dagoen moduan, estrukturalki 
gauza asko daude bortizkeriaren barruan bizi 
ditzakegunak. Ikastetxeetan azken urteetan 
aldaketa batzuk ematen ari badira ere, denok 
dakigu estruktura eta sistema sozialak eralda-
tzea ez dela goizetik gauera egiten den zerbait 
eta, beraz, oraindik bide luzea dugu aurretik. 

Bide hori egiten ari garen bitartean, nire 
indarrak helduekin jartzen ditut, irakasleak 
egoera honetan lantzeko dutena ere landuaz. 
Hezitzaileek dituzten baldintzetan lan egitea ez 
da batere erraza, eta horiek dituzten beharrak, 
beraien adimen emozionala, norbere gatazke-
tan kudeaketan, orokorrean, oso baldintzatu-
ta daude. Sarritan, ikasleei eskatzen dizkiegun 
gauza asko guk geuk ikasteko ditugunak dira. 

Eta, azkenik, ikasleekin ere egunerokota-
sunean erlazioan eta bizipenetan murgilduta 
gaudenez, horiekin bizitzarako baliabideak 
eskuratzen jarri gaitezke. Horretarako idatzi 
nuen Jirafa hizkuntza, ikasleekin egiteko pro-
posamenak liburua. Bertan, Komunikazio Ez 
Bortitza abiapuntu hartuta, espazio seguruak 
eraikitzeko, ikaskuntza esanguratsua berma-
tzeko eta errespetuzko elkarbizitzarako dina-
mika eta proposamenak aurkezten ditut. 

Eta etxean? Etxean ere, bide berdinetik. Neu-
re esperientzia pertsonalean eta guraso es-
koletan behin eta berriz konfirmatzen dut 
seme-alabekin bizitzen ditugun egoerak au-
kera bikainak direla gu ere beraiekin hazten 
eta ikasten joateko. Gure begirada edo egoe-
ra ikusteko eta interpretatzeko modua garbi-
tzen dugunean, sarritan, seme-alabekin esku 
hartzeko modua asko aldatzen da. Eta beste 
batzuetan, ezer asko egin gabe ere bideratzen 
joaten zaizkigu. 

Etxean sarritan kolaborazioa lortu nahi 
izaten dugu. Orokorrean, inori ez zaigu ko-
laboratzeko gogoa pizten aurrean dugunak, 
gure hobe beharrez izanda ere, exijentzia, kri-
tika, mehatxu edo erru bidez gure jokaera edo 
jarrerak aldarazi nahi dizkigunean. Horrega-
tik, enpatia, adierazpen zintzo eta muga ezar-
tzeko artea praktikatzea eta fintzea eskatzen 
du, modu firme eta goxoan, ez bortitzean, jar-
tzea ere posible baita. 

KEB edozein alorrean aplika daitekeela dio adituak. NEREA MENDIZABAL

«Komunikazio 
eraginkor batek 
norbere barruan eta 
besteengan gertatzen 
denaz jabetzea 
eskatzen du eta, 
orokorrean, gizakiok 
oso deskonektatuta 
bizi garela esango 
nuke»

«Marshall Rosenberg-
ek gure asmoa zein 
den egiaztatzeko 
moduan zuen 
ondorengoa galdetuz: 
“Zertan jolastu 
nahi duzu, arrazoia 
edukitzen edo 
zoriontsu izaten?”»



Hezkuntza

Getxoko Julio Caro Baroja BHI ins-
titutuko Batxilergoko ikaslea da 
Maialen Lago, eta, bi hilabete ba-
rru, bere etorkizuna definitu deza-

keen hautaproba bati egin beharko dio aurre: 
selektibitatea. 

 Aurten, ekainaren 6, 7 eta 8an egingo di-
tuzte selektibitateko azterketak, eta, Lago 
«antsietatez beteta» sentitzen dela aitortzen 
du, izan ere, ez daki gai izango den gura duen 
graduan sartzeko behar besteko nota eskura-
tzeko. Ikasle gisa, argi du ez duela bat egiten 
selektibitatea bezalako hautaproba bategaz: 
«Norgehiagokan ibiltzera kondenatzen gai-
tuen proba bat da, antsietatez betetzen ditu 
gure bizitzak eta indibidualismo hutsera bi-
deratzen gaitu une oro». Horregatik, beste 

bide batzuk beharrezkoak direla ikusten du: 
«Selektibitatearen ordez, lan baten aurkez-
pena proposatuko nuke edota Batxilergoko 
notaren batez bestekoa soilik kontuan har-
tzea. Ikasleon arteko lehiakortasuna eta in-
dibidualismoa ezabatuko dituen sistema bat 
behar dugu».

Bestalde, bere kurtsoko irakasleek den-
bora faltagatik gai guztiak presaka irakatsi 
behar izaten dituztela deitoratu du: «Ez di-
gunez denborarik ematen ikasgai-zerrenda-
ko zati bat kurtsoa bukatzean eman behar-
ko dugu. Izan ere, selektibitatea prestatzeko 
errepaso-klaseak egingo ditugu, modu horre-
tan, irakasleen laguntzaz proba ahal bezain 
ondo prestatu ahal izateko».  

Hori dela eta, ezinbesteko ikusten du hez-
kuntza sistemak «ikasleen benetako beha-
rrak eta iritziak kontuan hartzea».

NAHIA MARTINEZ GONDRA 

«Norgehiagokan ibiltzera kondenatzen 
gaituen proba bat da selektibitatea»

Maialen Lago Selektibitateko ikaslea

«Hezkuntza 
sistemak kontuan 
hartu behar ditu 
ikasleen benetako 
beharrak eta 
iritziak»
MAIALEN LAGO



Autonomia funtsezkoa da haurren 
autoestimua indartzeko; horren 
bitartez segurtasuna irabazten 
dute, euren buruak zaintzen ikas-

ten dute eta edozeri aurre egiteko eta gau-
za horiek gainditzeko gai sentitzen dira. 
Eta eskalada, inondik inora, norberaren 
burua gainditzeko gaitasunagatik nabar-
mentzen da.

Horretarako, eskola gidatuak, hala nola 
kanpamenduak edo eskalada eskola, auke-
ra ezin hobeak dira txikienen autonomia 
garatzeko eta handitzeko, egiten ikasten 
laguntzeko teknikari kualifikatuen gida-
ritza baitute. Izan ere, eskalatzeaz gain, 
ikastarootan eguneroko ekintzak ere egi-
ten dituzte, hala nola jatea edo komunera 
joatea, baina ekintza horien erabateko au-
tonomia erraztuz; horrela, ingurune seguru 

eta familiarrean, autonomia hori garatzen 
duten keinu txikiak egiteko gai izaten dira. 
Horretarako, jardueren lehen egunean, ins-
talazio guztiak erakusten dizkiegu, boulde-
rretik hasita La Cantinaraino, komunak eta 
jaten dugun txokoa barne. Horrela, mapa 
mentala egiten dute, zer egingo dugun 
argi izaten dute, eta, laguntza behar iza-
nez gero, zein pertsonarengana jo dezake-
ten badakite. Ezinbestekoa da gune seguru 
bat sortzea, hizpide dugun autonomia hori 
garatu ahal izan dezaten. Euren ingurunea 
ezagutuko dute eta argi izango dute uneoro 
zein mugetan mugitzen diren.

Jolasak egiten ditugunean, elkarlane-
koak aukeratzen ditugu, eta jarduera gara-
tzen uzten dugu, esku hartuz baino gehiago 
behatuz. Gauzak «ondo» egiteko etengabe 
zuzentzen baditugu, haien adierazpen-mo-
dua murriztuko dugu, eta gure jarraibideen 
mende jarri.

Bertigo pixka bat ematen du egiten uz-
teak, baina, haiengan fidatuz gero, kontu-
ratuko gara etxeko txikienek euren erara 
gozatzen dutela, eta, oro har, ez dela ger-
tatzen konponbiderik ez duen ezer. Eta 
gatazkarik badago, haiekaz konpontzen 
dugu, autoestimuan eta euren buruarekiko 
segurtasunean plus bat emanez.

Haurrentzako eskalada: 
nola sustatu autonomia 
eskalada-jardueren bidez

Sputnik Climbing Berangok umeentzako aukera ugari eskaintzen ditu.

NON GAUDE?
Errementariena 6. 48640 Berango

(Berangoko metro-geltokitik  
bost minutura oinez, merkataritza-gune 

baten erdian. Gainera, aparkaleku 
pribatua dugu!)

Telefonoa: 747 454 264
Astelehenetik domekara: 10:00-22:00

1 Haurren erronka: 
Lehenengo kontaktua 
izateko modua, kirola 

eta trebetasun fisikoak 
nahasten dituena.

2 Bataioa familian: 
Zer hobeto seme-
alabakaz loturak 

estutzeko batera jarduera 
berean parte hartzea baino?

3 Kanpamenduak: 
Umeak haien egun 
libreetan dibertitzeko 

modurik onena, kirola egin eta 
lagun berriak ezagutzen dituen 
bitartean.

4 Eskolarik gabeko 
egunak: Aukera ona da 
kanpamentuko egun 

guztietara ez baina egun solte 
batera joan gura dutenentzat.

5 Eskalatuz Garatu 
Eskola: Gure 
haurrentzako eta 

umeentzako eskolak. Adinaren 
arabera banatutako eta 
gidatutako eskolak, 4 urtetik 
aurrera.

Jardueren 
inguruko 

informazio 
gehiagorako:

Bost jarduera 
umeakaz eskaladan 
aritzeko

